Yr Wythnos Weddi am Undeb Cristnogol 2023
Byd-berthyn: Gweddïo am Undod Ynghanol Anghyfiawnder
18–25 Ionawr
Croeso
Cafodd llofruddio George Floyd gan blismon ym Minneapolis ym mis Mai 2020 ei ddisgrifio fel trobwynt. Roedd sylweddoliad y byddai’r don fyd-eang o undod a ddaeth â phobl allan i’r strydoedd yn ystod pandemig yn ei gwneud hi’n amhosibl anwybyddu canlyniadau angheuol hiliaeth sefydliadol a’r anghydbwysedd grym sy’n gwadu urddas dynol.
Yn sicr mae mudiad Mae Bywydau Du o Bwys wedi sbarduno trafod anghyfforddus ond angenrheidiol, gan herio’r llaesu dwylo a oedd yn caniatáu i hiliaeth a senoffobia lithro i lawr agendâu arweinwyr gwleidyddol a dinesig fel ei gilydd. Mae hefyd wedi codi cwestiynau ynghylch dibynnu ar ddeddfwriaeth i ddiogelu hawliau pobl ac wedi herio’r methiant i fuddsoddi yn y gwaith dwysach o archwilio ansawdd ein perthynas â’n gilydd o fewn cymdeithas, yr agweddau sy’n llunio ein perthynas â’n gilydd a’r ieithwedd sy’n ei diffinio.
Eto, gyda phob blwyddyn sy’n mynd heibio, gwelwn dystiolaeth barhaus bod sefydliadau pwerus gwladwriaethau, ledled y byd, yn parhau i drin pobl yn wahanol ar sail hil, ethnigrwydd ac agweddau eraill ar hunaniaeth sy’n cael eu gwarchod mewn deddfwriaeth. Mae’r rhai sy’n byw mewn ofn yn dal i aros am y trobwynt.
Er gwaethaf dwysáu ymwybyddiaeth o natur a chanlyniadau hiliaeth yn sgil mudiad Mae Bywydau Du o Bwys erys amharodrwydd i drafod materion grym a braint ac allgáu a dieithrio o fewn cymdeithas. Mae Cristnogion yn dwyn i’r ddeialog hon weledigaeth o gymod wedi’i seilio mewn trugaredd a ffydd, cyfiawnder a heddwch – yno mae gwreiddiau gobaith am iacháu perthynas rhwng pobl.
Ar gyfer yr Wythnos Weddi am Undeb Cristnogol eleni cawn ein harwain gan eglwysi Minneapolis wrth i ni ystyried sut y gall gweithio tuag at undod Cristnogol gyfrannu at hyrwyddo cyfiawnder hiliol ar bob lefel o gymdeithas. Trwy’r adnodd hwn, mae grŵp awduron Eglwysi Ynghyd ym Mhrydain ac Iwerddon hefyd wedi hoelio ein sylw ar y ffaith ein bod eleni’n coffáu 30 mlynedd ers llofruddio Stephen Lawrence. Mae’r gwaith o adfer gobaith trwy gyfiawnder a wnaed er cof am Stephen yn parhau i ysbrydoli a newid bywydau er gwell.
Wrth i ni uno â Christnogion eraill ledled y byd ar gyfer yr Wythnos Weddi eleni rydym yn gweddïo y bydd ein calonnau’n agored i weld a chlywed y llu o ffyrdd mae hiliaeth yn parhau i ddinistrio bywydau, ac i ddirnad y camau y gallwn eu cymryd fel unigolion a chymunedau i leddfu’r loes ac i adeiladu dyfodol gwell i bawb.
Dr Nicola Brady, Ysgrifennydd Cyffredinol, Eglwysi Ynghyd ym Mhrydain ac Iwerddon


Cyflwyniad i’r thema
Dysgwch wneud daioni. Ceisiwch farn (Eseia 1:17)
Ar 22 Ebrill 1993 llofruddiwyd llanc ar stryd yn Llundain wrth iddo aros am fws. Roedd Stephen Lawrence yn ddyn ifanc addawol a oedd yn edrych ymlaen at wireddu ei freuddwyd o ddod yn bensaer. Cafodd ei lofruddio ond am ei fod yn ddu. Byddai ei lofruddio’n cael effaith ddwys ar gymdeithas a theimlwyd hynny ledled pedair cenedl Prydain ac Iwerddon. Amlygodd y digwyddiad hagrwch hiliaeth, a chafodd hynny ei ddwysáu gan fethiannau systemig yr heddlu i ddod â’r rhai a laddodd Stephen gerbron llys. Yn dilyn ymchwiliad cyhoeddus, daeth Adroddiad MacPherson yn 1998 â’r cysyniad o "Hiliaeth Sefydliadol" i sylw ehangach, yr hiliaeth sydd wedi’i wreiddio’n ddwfn mewn cymdeithas neu mewn sefydliadau.
Eleni rydym yn nodi 30 mlynedd ers llofruddio Stephen Lawrence a bydd hyn yn ffocws arbennig i lawer sy’n gweithio i sicrhau cymdeithas sydd heb hiliaeth. Tra bo hiliaeth yn bodoli, rydym yn byw mewn cymdeithas ranedig a byd rhanedig, felly yn ystod yr Wythnos  Weddi am Undeb Cristnogol eleni rydym yn myfyrio ynghylch y modd mae’r rhaniadau hyn yn effeithio ar ein bywyd cyffredin wrth i ni weddïo gyda’n gilydd am yr undod y gweddïodd Crist amdano. Ond rydym hefyd yn cydnabod cymaint mae eglwysi wedi cyfrannu at raniadau a rhagfarn o fewn ein sefydliadau ac o fewn cymdeithas. Tra bo hiliaeth ni fydd undod Cristnogol!
Mae’r adnoddau eleni wedi’u hysbrydoli gan brofiad ein chwiorydd a’n brodyr Cristnogol mewn rhan arall o’r byd sy’n ymgodymu â’r union fater hwn. Maent wedi myfyrio ar sut rydyn ni’n gweddïo am undod Cristnogol pan fydd Cristnogion yn rhan o strwythurau anghyfiawn a hiliol. I eglwysi Talaith Minnesota yn yr Unol Daleithiau, mae llofruddio George Floyd a’r hiliaeth sefydliadol a amlygwyd drwy hynny yn gosod y ffocws ar gyfer eu gweddïo am undod a chyfiawnder. Maen nhw’n gosod o’n blaenau her y proffwyd Eseia i wneud daioni a cheisio cyfiawnder (Eseia 1:17). Mae’r proffwyd yn ysgrifennu at bobl Jwda ar adeg pan fo crefydd ffurfiol yn ffynnu, mewn diwylliant sy’n ystyried cyfoeth yn fendith o law Duw a thlodi’n gosb. Nid yw ceisio cyfiawnder a gwneud daioni ar agenda naill ai’r offeiriaid yn y Deml na’r rhai mewn awdurdod yn y palas gerllaw.
Mae Eseia yn ceisio deffro cydwybod y bobl i weld beth yw eu gwir sefyllfa. Yn hytrach na gweld eu crefydd yn fendith, mae’n ei hystyried yn gabledd. Mae Eseia yn condemnio’r strwythurau gwleidyddol, cymdeithasol a chrefyddol sy’n hyrwyddo rhagrith pobl sy’n cynnig aberthau i Dduw er yn gormesu’r tlodion. Mae’n llefaru’n gadarn yn erbyn arweinwyr llwgr ac o blaid y rhai a orthrymir. Mae Eseia’n dysgu bod Duw’n gofyn am degwch a chyfiawnder gan bawb, drwy’r amser, ym mhob agwedd ar fywyd.
Mae ein byd heddiw yn adleisio’r heriau roedd Eseia yn eu hwynebu. Mae cyfiawnder, tegwch ac undod yn tarddu o ddyfnder cariad Duw tuag at bob un ohonom. Mae’r gwerthoedd hynny wrth wraidd yr hyn yw Duw a’r modd mae Duw yn disgwyl i ni ymdrin â’n gilydd. Ond eto mae anghyfiawnder a gormes yn parhau. Mae pechod hiliaeth yn amlwg mewn arferion sy’n gosod un grŵp yn erbyn un arall. Pan fydd anghydbwysedd hiliol yn cydfodoli ag anghydbwysedd grym neu’n cael ei gynnal gan hynny, mae rhagfarn hiliol yn symud y tu hwnt i’r unigolyn ac yn gwreiddio yn strwythurau cymdeithas.
Fel y bobl grefyddol a gafodd eu ceryddu mor chwyrn gan y proffwydi Beiblaidd, mae rhai Cristnogion heddiw’n cyfrannu tuag at barhad rhagfarn a gormes ac felly’n hybu rhwygiadau. Mae Cristnogion yn cyfrannu at strwythurau pechadurus sy’n dinoethi eraill o’u hurddas; strwythurau sy’n hyrwyddo ac yn hybu caethwasiaeth, gwladychu, gwahanu pobl ac apartheid. Weithiau o fewn yr Eglwys, nid ydym yn croesawu gwahaniaeth hiliol; pan fyddwn yn methu cydnabod urddas unrhyw un, rydyn ni’n sathru ar urddas pawb.
Mae’r proffwyd Eseia yn galw arnom i ddysgu gwneud daioni ac yn gofyn i ni benderfynu mynd i’r afael â’r heriau sy’n ein hwynebu. Rydym yn cael ein herio i fyfyrio ar ein swyddogaeth ninnau. Mae gweddïo gyda’n gilydd yn ystod yr wythnos hon yn rhoi cyfle i ni fyfyrio ar yr hyn sy’n ein huno ac yn ein galluogi i ymrwymo i wynebu pob achos o orthrwm ac anghyfiawnder. Mae  ymrwymo felly’n gofyn i eglwysi gydnabod eu cyfraniad eu hunain at anghyfiawnder hiliol. Rhaid i ni gyfaddef y modd mae ein tawelwch ninnau wedi caniatáu i leisiau eraill glochdar heb gael eu herio. Fel Cristnogion mae’n rhaid i ni fod yn barod i darfu ar bob trefn orthrymus ac eiriol dros gyfiawnder. Mae ein hymrwymiad i’n gilydd yn gofyn i ni hybu cyfiawnder adferol (mishpat). Rhaid i ni godi llais, datgymalu strwythurau anghyfiawn a chreu cymdeithas lle gall pobl fyw mewn rhyddid ac urddas. Rhaid i ni gyd-drafod ac felly gynyddu ymwybyddiaeth a dealltwriaeth o brofiad byw pawb. Gyda’n gilydd, mae’n rhaid i ni ymroi i’r frwydr am gyfiawnder mewn cymdeithas – oherwydd ein bod oll yn perthyn i Grist.
Mae Eglwysi Ynghyd ym Mhrydain ac Iwerddon, drwy’r Wythnos Weddi am Undeb Cristnogol, yn cydsefyll â’n chwiorydd a’n brodyr yn yr Unol Daleithiau drwy fyfyrio ynghylch hiliaeth o fewn ein cyd-destun ni ein hunain.



Diwrnod 1
Wedi’n gwneud ar ddelw Duw
Darlleniadau
Genesis 1:26-28
Datguddiad 7:9-12
Sylwadau
Yn llyfr cyntaf y Beibl, dywedir wrthym ein bod wedi ein creu ar lun a delw Duw, nid dim ond fel unigolion ond fel cyfangorff. Mae’r ddynoliaeth gyfan, pobl o bob hil, diwylliant, iaith a chrefydd, ynghyd yn adlewyrchu delw’r Creawdwr. Golyga hynny fod gwadu’r ddelw honno mewn unrhyw un hil, yn wir mewn unrhyw unigolyn, yn golygu gwadu presenoldeb Duw yn y ddynoliaeth drwyddi draw.
Mae bod yn Gristion yn golygu bod yn ddisgybl. Fe’n gelwir i ddysgu gyda’n gilydd yr hyn mae gwneud daioni yn ei olygu, a phwy a beth yng nghreadigaeth Duw sy’n gofyn ein cydsafiad. Wrth i gymdeithas ddod yn fwyfwy di-hidio am anghenion eraill, mae’n rhaid i ni, fel plant Duw, ddysgu sut i sefyll dros ein brodyr a’n chwiorydd sydd dan ormes drwy lefaru’r gwirionedd wrth y grymus. Ac, os bydd angen, mae’n rhaid i ni fod yn barod i ddadlau achos y rhai sy’n dioddef fel y gallant fyw mewn heddwch a chyfiawnder. Wrth wneud hynny byddwn bob tro’n gwneud yr hyn sy’n iawn, gan gydnabod bob adeg ddelw Duw ym mhawb ohonom.
Mae ein hymrwymiad i ddileu pechod hiliaeth a chael ein hiacháu o’i effeithiau’n gofyn ein bod yn barod ac yn fodlon bod mewn perthynas â’n cyd-Gristnogion. Bydd hynny’n arwydd o undod ar gyfer yr holl fyd.
Myfyrdod
Dyma sut y byddwn yn eu henwi: ffoaduriaid,
ceiswyr lloches,
ymfudwyr,
ymfudwyr economaidd,
a mwy o groeso i rai nag i eraill.
Ond gwyddost tithau eu henwau dynol 
oherwydd dy deulu ydynt,
yn dwyn dy ddelw di,
yn ddwyfol ddynol.
Gweddi
Fe’n gwnaethost, Dduw, 
ar dy ddelw dy hun, 
ac yna dod yn un ohonon ni, 
yn falch o’r rhai a greaist.
Gwna ninnau’n falch o fod yn rhan o’r teulu byd-eang hwnnw, 
ac yn eiddgar am ddarganfod a dathlu dy ddelw dithau 
ym mhob unigolyn, pob diwylliant, pob cenedl 
y cawn y fraint o ddod i gyswllt â nhw.
Cwestiynau
Ydy hi’n hawdd i chi adnabod delw Duw ym mhobl eraill? Ynteu a yw hynny weithiau’n heriol?
Sut mae eich eglwys neu grŵp o eglwysi’n croesawu rhai sy’n newydd i’ch cymuned?
· Sut allwn ni weld delw Duw mewn pobl rydym yn ei chael yn anodd eu caru?
Ewch a Gwnewch
(gweler www.ctbi.org.uk/goanddo)
Neilltuwch amser i ddysgu am ddiwylliant, iaith neu genedl na wyddoch ddim, neu fawr ddim amdano neu amdani. Dysgwch gymaint ag y gallwch am y bobl hynny ac, os yw’n bosibl o gwbl, dysgwch yn fwy uniongyrchol oddi wrth unigolyn neu unigolion o’r grŵp hwnnw.
Cynhwyswch iaith wahanol yn yr addoliad yn eich eglwys yn eich gwasanaeth nesaf – efallai y bydd yn arbrawf mwy effeithiol fyth os nad yw neb yn eich cynulleidfa yn ei deall!
Edrychwch yn ôl i’r newyddion o ddeng mlynedd yn ôl i ddod o hyd i grŵp o bobl a oedd mewn perygl bryd hynny. Darganfyddwch beth yw eu sefyllfa nawr a’r modd y gallech chi neu eich eglwys neu grŵp o eglwysi eu cefnogi a/neu ddysgu oddi wrthynt.


Diwrnod 2
Ar iddynt oll fod yn un
Darlleniadau
Eseia 1:12-18
Ioan 17:13-26
Sylwadau
Mae Iesu’n gweddïo y byddwn mewn undod perffaith, yn gweddïo am undod dilys ac anhunanol, nid rhyw hanner undod, ond un a adlewyrchir ym mherson Duw, yn undod y Drindod. Mae undod o’r fath yn heriol, mae’n gofyn am hunan-fyfyrio, am ostyngeiddrwydd, am roi heibio grym a rheolaeth, ac am fod yn agored i newid.  Ai dyma’r undod rydych chi’n gweddïo amdano yr wythnos hon?
Mae Eseia yn ein hatgoffa o’r rhagrith a all barhau i fodoli yn ein heglwysi - honni caru eraill, ond mewn gwirionedd dim ond yn estyn croeso llawn i’r rhai sy’n debyg i ni. Mae llawer wedi profi poen, gwrthodiad, cam-drin, ac allgáu o fewn yr Eglwys. Mae’n rhaid i fynegiant Cristnogol o undod gynnwys pawb a chynnig iachâd a chyfiawnder. Anaml y gellir cynnig y pethau hynny ar ein pennau’n hunain, ond yn amlach gyda’n gilydd.
Yn hytrach nag offrymu addoliad gwag mae Eseia’n ein hannog: ‘Dysgwch wneud daioni. Ceisiwch farn.’ (Eseia 1:17) Mae dysgu gwneud daioni hefyd yn gofyn am fod yn agored i newid. Dyma’r tymor perffaith i Gristnogion fyfyrio nid yn unig ynghylch undod ond ynghylch yr hyn y gallwn ni oll ei wneud gyda’n gilydd i hyrwyddo cyfiawnder hiliol.
Mae ceisio cyfiawnder yn golygu agor drysau i drefn gyfiawn ddoethineb cyfiawn a pharhaus Duw mewn byd sydd yn rhy aml yn ddidaro am ddioddefaint.
Ac eto, mae llawenydd wrth wneud yr hyn sy’n iawn. Daw llawenydd o gadarnhau bod 'Bywydau Duon o Bwys' wrth geisio cyfiawnder anwyliaid Duw sydd wedi’u gormesu, eu camreoli a’u camddefnyddio. Mae grym mewn ildio i alwad doethineb am gyfiawnder, ac o wneud hynny fel eglwysi gyda’n gilydd.
Myfyrdod
Peidiwch â mathru fy nghynteddau mwyach, medd yr Arglwydd,
peidiwch â chyflwyno rhagor o offrymau i mi.
Ni allaf oddef eich addoliad,
aeth yn faich arnaf.
Gollyngwch eich baich, rhyddhewch feichiau eraill.
Achubwch, amddiffynnwch ac eiriolwch fel un bobl,
yn fy enw, ceisiwch gyfiawnder ynghyd.
Gweddi
Dduw Undod, 
maddau i ni pan fyddwn yn gaeth i hunan-les 
a chynorthwya ni i dyfu mewn undod a chyd-ddealltwriaeth
wrth i ni estyn dy gariad a’th gyfiawnder i bawb.
Cwestiynau
Lle allwch chi godi llais gyda Christnogion eraill yn erbyn anghyfiawnder hiliol?
Pa feichiau mae pobl yn eu hysgwyddo yn eich ardal chi y gallai’r eglwysi eu hysgwyddo ynghyd?
Lle ydych chi angen cymorth Duw i adnabod, deall a goresgyn eich rhagfarnau chi eich hun?
Ewch a Gwnewch
(gweler www.ctbi.org.uk/goanddo)
Ystyriwch roi cynnig ar ddefnyddio teclyn neu ap defosiynol o draddodiad arall. Gweddïwch y bydd Duw yn rhoi i chi ostyngeiddrwydd a chalon agored i dderbyn rhywbeth newydd o’r traddodiad hwnnw.
Pa brosiectau cyfiawnder cymdeithasol neu allgymorth lleol sydd ar waith yn eich ardal chi ac sy’n cael eu harwain gan bobl o draddodiad neu gefndir gwahanol i chi? Dysgwch amdanynt a chyfranogi.
Ymunwch â Chylch Gweddi Eciwmenaidd Cyngor Eglwysi’r Byd i weddïo gyda phobl o bob cwr o’r byd.


Diwrnod 3
Gwahaniaeth
Darlleniadau
Luc 5:27-29
Amos 5
Sylwadau
Mae hunaniaeth Gweithgor Minnesota yn gyforiog o’r harmonïau cyfoethog a chyfareddol sy’n adrodd hanes llawer o bobloedd.
‘Gall ein cyrff fod mewn cynghanedd â’n hynafiaeth, gan gydnabod yr holl boen, llawenydd, disgleirdeb, blinder, perthynas a mwy oll ynghyd. Rydyn ni’n bwrw’n gwreiddiau yn hanesion y lle rydyn ni’n ei alw’n gartref. A hynny fel dynion, menywod, mamau, tadau, cyfarwyddiaid ac iachawyr.’
Gallwn weld yr amrywiaeth o fewn ein cymunedau os byddwn yn oedi i edrych. Hyd yn oed o fewn ein cynulliadau mae tapestri hardd o brofiad addoli a mynegiant ysbrydol, tapestri sydd wedi’i wau ynghyd o’r boblogaeth frodorol, o’r rhai sydd wedi mewnfudo, neu’r rhai a alltudiwyd ac sydd bellach yn galw’r lle hwn yn gartref iddynt.
Mae Duw wedi dangos i ni’r hyn sy’n dda drwy ein cydgysylltiad. Rydyn ninnau wedi ein bendithio ac rydyn ni i fendithio eraill. Rydyn ni’n cael ein caru ac rydyn ni i garu eraill. Rydyn ni i weithio cyfiawnder, caru trugaredd a rhodio’n ostyngedig gyda Duw, gyda’n gilydd. Y Ni. Nid Fi. Mae ein perthynas deuluol a dysgeidiaeth Duw yn ein harwain i fod yn gymuned gyda’n gilydd wrth i ni ddysgu a gweithredu fel Ni. Nid Fi.
Felly dylai ein cynulliadau, ein gweddïau, ein hemynyddiaeth, ein celf a’n diwylliant adlewyrchu hynny, a disgleirio â harddwch gwahaniaeth, gan bob tro ymgyrraedd at undod cyfiawnder dwyfol Duw.
Mae tapestri yn waith celf hardd, ond os edrychwch chi ar y cefn, fe welwch yr ymylon blêr, y llinynnau carpiog, y cylymau a’r ysgythrau – sut ydyn ni’n dathlu harddwch y tapestri gan hefyd gydnabod y gwaith sy’n angenrheidiol er mwyn cynnal y prydferthwch, nid fel ffasâd, ond fel canlyniad cydnabod a dathlu gwahaniaeth?
Myfyrdod
Beth yw’r sŵn yna?
Gwyliau gweigion celwydd,
gwasanaethau gwenieithus a glorïau gweigion,
sy’n ceisio cuddio gwirionedd arferion anghyfiawn
a boddi dadwrdd symbalau aflafar gwg a gwendid.
Dydyn ni ddim fel taen ni’n deall 
bod anghytgord yn angheuol.

Ond yng nghanol ein dwndwr,
Cyfyd Duw, 
ledled y ddaear hon,
ganeuon cyfiawnder sy’n llifo fel dyfroedd –
melodïau’n cydblethu mewn cynghanedd hudolus 
sy’n ddigon dwfn i gynnwys ein gwahaniaethau 
a thyndra’n cyd-deithio 
i’r fangre hon.
Gweddi
Dduw graslon a chariadus, 
ehanga ein gwelediad 
fel y bydd yn ddigon eang 
i adnabod cymhlethdod hardd 
y tapestri y dewisaist ti ei wau 
gyda phob un ohonom.
Taclusa ein hymylon blêr
a’n llinynnau llac
a phletha ni ynghyd er dy ogoniant.
Cwestiynau
Pa mor aml ydy’n ni’n meddwl ac yn gweithredu fel ‘Ni. Nid Fi.’?
Sut ydyn ni’n cydnabod ac yn dathlu gwahaniaethau o fewn ein cymunedau?
Faint o’r gwaith angenrheidiol ydyn ni’n ei wneud i greu tapestri hardd yn ein cymunedau? Pa brosiectau a all gyfrannu at hynny allwch chi eu nodi, a pha fylchau sy’n gofyn gweithredu ydych chi’n sylwi arnynt yn eich ardal/cymuned chi?
Ewch a Gwnewch
(gweler www.ctbi.org.uk/goanddo)
Cyfarfyddwch gyda phobl o gymuned arall i rannu eich storïau â’ch gilydd.
Gwahoddwch bobl o gymuned arall i’ch cynorthwyo i fyfyrio ynghylch sut y gallech weithredu fel ‘Ni. Nid Fi.’
Nodwch nifer o grwpiau gwahanol o fewn eich cymuned ac ystyriwch sut y gallech weddïo a gweithredu ‘gyda’ nhw yn hytrach na ‘throstyn’ nhw.


Diwrnod 4
Galarnadu
Darlleniadau
Salm 22:1-5
Mathew 27:45-50
Sylwadau
Mae galarnadu yn gofyn i ni edrych a gweld y gwirionedd, yn wir, weithiau mae’n mynnu ein bod yn gwneud hynny. Edrychodd merch ifanc a gweld dagrau’r gorthrymedig. Cafodd y fideo a recordiodd ar ei ffôn o lofruddiaeth George Floyd ym mis Mai 2020 ei wylio ledled y byd, gan ennyn llid cysegredig wrth i bobl weld drostynt eu hunain, a gorfod cydnabod hynny o’r diwedd, yr hyn mae Americanwyr Affricanaidd wedi’i brofi ers canrifoedd, sef eu gorthrymu gan gyfundrefnau gormesol yng ngŵydd tystion breintiedig dall.
Yn y Deyrnas Unedig, mae dynion croenddu rhwng 18 a 25 mlwydd oed bum gwaith yn fwy tebygol o gael eu stopio a’u chwilio gan yr heddlu ac mae menywod croenddu bedair gwaith yn fwy tebygol o farw wrth eni plentyn. Mae gennym lawer i alarnadu amdano.
Mae’r ddau ddarlleniad o’r Beibl ar gyfer heddiw yn sôn am alarnadu. Mae Iesu, a Dafydd, y salmydd llym ei onestrwydd, yn gosod yr esiampl hon i ni o beth i’w wneud pan ydyn ni mewn poen. Mae ‘Fy Nuw, fy Nuw, pam yr wyt wedi fy ngadael?’ yn gri llawn ing ar ddechrau Salm 22 a adleisir gan Iesu ei hun ar y groes yn Mathew 27.
Nid oes ymgais i guddio ing y boen.
Mae’n amrwd a gonest.
Gwaith caled yw galarnadu. Mae’n cymdeithas heddiw am i ni garlamu tuag at bositifrwydd a buddugoliaeth. Beth mae’n ei olygu i wir alarnadu? Cofleidio dioddefaint. Mae galarnadu yn mynnu ein bod yn agored i ddioddefaint, mae’n mynnu gan bob un ohonom nad ydym bellach yn anwybyddu’r boen.
Myfyrdod
‘Protest yw galarnadu sydd mor ddofn fel bod rhaid iddi droi’n weddi, oherwydd Duw yn unig a all ennyn y gobaith y bydd cyfiawnder yn fuddugol ac y bydd y dyfodol yn wahanol.’
Rachel’s Cry: Prayer of Lament and Rebirth of Hope, Kathleen D Bilman a Daniel L Migliore, The Pilgrim Press 1999
Gweddi
Dduw cyfiawnder a gras,
iachâ fy nallineb
fel y gallaf weld o ddifrif y gorthrwm sydd o’m cwmpas,
a rho i mi’r dewrder nid yn unig i’w enwi,
ond i frwydro yn ei erbyn gan gydsefyll â’r rhai a ormesir,
tystio i’w dioddefaint a chynnig iddynt fy nhrugaredd.
Cwestiynau
Sut ydych chi wedi ymwneud â galarnadu?
Ym mha ffyrdd mae pobl sydd ar yr ymylon yn eich cymuned chi yn dioddef poen?
Pa effaith mae’n ei gael arnoch chi pan fyddwch yn sylwi ar loes pobl mewn rhannau eraill o’r byd, er enghraifft, yn dilyn ymosodiad treisgar neu drychineb naturiol?
Ewch a Gwnewch
(gweler www.ctbi.org.uk/goanddo)
Eisteddwch a myfyriwch, gan alarnadu dros y dioddefaint rydych wedi ei weld yn eich cymuned (pan fyddwch yn teimlo’n anghyfforddus, arhoswch ychydig yn hwy).
At bwy mae angen i chi nesáu atynt i ymdeimlo â’u poen?
Ymgysylltwch â rhai o’r bobl sydd ar yr ymylon yn eich cymuned i ddysgu am eu naratif hwythau o hanes a’i ganlyniadau. Pa gamau allwch chi eu cymryd i fod yn un sy’n adrodd y gwir am hanes?


Diwrnod 5
Dicter Sanctaidd
Darlleniadau
2 Samuel 12:1-12
Marc 11:15-17
Sylwadau
Yn y darlleniadau heddiw, mae Dafydd a Iesu yn arddangos dicter sanctaidd drwy wrthsefyll yn gadarn ddig yn erbyn y sefyllfa o’u blaenau. Drwy gydol yr Ysgrythurau cawn ein hatgoffa y gall anghyfiawnder ysgogi emosiynau cryf, dicter a hyd yn oed ymatebion treisgar. Gall y rheini fod yn ddwysach eto pan fydd pobl wedi cael eu gorfodi i gadw’n dawel.
Drwy gydol hanes rydym wedi gweld gormeswyr yn galw ar bobl a wthiwyd i’r ymylon i wenu a bod yn hwyliog, i ganu caneuon ynghylch gorffennol dedwydd. P’un a fu hynny mewn sioeau cerddorion duon, neu ddawnsiau Geisha, neu sioeau cowbois ac Indiaid y Gorllewin Gwyllt, mae’r gormeswyr wedi mynnu bod y gorthrymedig yn perfformio’n hapus er mwyn sicrhau eu goroesiad eu hunain. Mae eu neges mor syml ag y mae’n greulon: ni chaiff eich caneuon, eich seremonïau, eich hunaniaeth ddiwylliannol, y pethau sy’n eich gwneud chi’n gysegredig unigryw, ond eu caniatáu gyhyd â’u bod yn ateb ein dibenion ninnau.
Hyd yn oed pan fydd dioddefwyr gorthrwm yn cael eu hannog i adrodd eu straeon maen nhw’n aml yn gweld bod pobl ond yn fodlon gwrando ar eu poen a’u tristwch, ond yn cilio pan maent yn mynegi galwadau dig am newid.
Meddai Martin Luther King: ‘... yn y pen draw, terfysg yw iaith y rhai na chawsant eu clywed... mae hafau llawn terfysgoedd ein cenedl yn cael eu hachosi gan aeafau ein cenedl o oedi [gweithredu cyfiawnder].’ Deallodd yntau mai’r llwybr at wir heddwch yw gwella’r berthynas rhwng pobl drwy roi cyfiawnder ar waith, gan fynd i’r afael â’r rhwystrau sy’n cadw pobl rhag teimlo eu bod wedi’u cynnwys yn aelodau llawn o’r gymuned.
Ydyn ni wir yn barod i wrando ar brofiadau’r rhai sydd wedi cael eu gorthrymu? Ydyn ni’n derbyn eu dagrau ond yn ymwrthod â’u dicter? Sut gallai Duw fod yn ein galw ni i weithredu i fynd i’r afael â’r dioddefaint sy’n ysgogi’r dicter hwnnw?
Myfyrdod
Bwytaist eu tipyn tamaid, 
yfaist o’u cwpan 
ac yna ni fu’n edifar gennyt.
Cyn wired â bod yr Arglwydd yn fyw: 
dim cyfiawnder, dim heddwch.
Rydym yn llarpio eu hanesion,  
yn llygru eu ffynhonnau
ac yna nid yw’n edifar gennym.
Cyn wired â bod yr Arglwydd yn fyw: 
dim cyfiawnder, dim heddwch.
Dymchwel ein byrddau,  
a’u hailosod gyda lle i bawb, 
aflonydda ar ein heisteddfâu esmwyth 
a bwrw ni allan  
mewn newyn am gyfiawnder, 
mewn syched am heddwch.
Cyn wired â bod yr Arglwydd yn fyw:  
dim cyfiawnder, dim heddwch.
Gweddi
Dduw’r rhai sydd dan orthrwm, agor ein llygaid i weld y niwed a wneir hyd heddiw i’n chwiorydd a’n brodyr yng Nghrist. Rho i ni’r dewrder i sefyll dros y rhai y mae taw ar eu lleisiau ac i eiriol drostynt, hyd yn oed os yw hynny’n golygu ildio peth o’n breintiau ninnau er mwyn rhoi cyfiawnder ar waith. 
Cwestiynau
Meddyliwch am sefyllfa mewn hanes pan fu i gymuned allu sianelu ei dicter yn erbyn anghyfiawnder fel ag i sicrhau newid gwirioneddol er gwell. Beth allwn ni ei ddysgu o’r hanes hwnnw?
Pwy allai fod fwyaf ymylol ac mewn perygl o gael eu hanwybyddu yn eich cymuned leol? Sut all yr Eglwys gynorthwyo i sicrhau bod eu llais yn cael ei glywed?
Sut allech chi gynorthwyo i godi ymwybyddiaeth heddiw ynghylch sefyllfa o anghyfiawnder yn y byd?
Ewch a Gwnewch
(gweler www.ctbi.org.uk/goanddo)
Chwiliwch am gyfleoedd i gymryd rhan yn rhithiol mewn cynulliadau byd-eang i godi ymwybyddiaeth o sefyllfaoedd lle mae anghyfiawnder ar waith, gan gysylltu â phobl ar draws ffiniau a rhwng diwylliannau.
Canfyddwch grŵp yn eich ardal leol sy’n gweithio i fynd i’r afael â’r allgáu neu’r stigma sy’n gallu gadael pobl yn teimlo na chânt eu clywed na’u gweld, a chefnogwch un o’u digwyddiadau neu fentrau.
Ystyriwch ddefnyddio’r cyfryngau cymdeithasol, neu rwydweithiau personol eraill, i rannu enghreifftiau o bob cwr o’r byd o bobl sy’n llefaru’n ddewr wrth herio anghyfiawnder.


Diwrnod 6
Rhodio’n ostyngedig ar y ffordd
Darlleniadau
Micah 6:6-8
Philipiaid 2:5-11
Sylwadau
Mae’r Ysgrythur yn ein hatgoffa na allwn wahanu ein cariad tuag at Dduw oddi wrth ein cariad tuag at eraill. Rydyn ni’n caru Duw pan fyddwn ni’n bwydo’r newynog, yn rhoi i’r sychedig rywbeth i’w yfed, yn croesawu’r dieithryn, yn dilladu’r noeth, yn gofalu am y claf ac yn ymweld â’r carcharor. Pan fyddwn yn ymgeleddu ac yn gwasanaethu ‘un o’r lleiaf o’r rhain’ rydym yn ymgeleddu ac yn gwasanaethu Crist ei hun.
Ond fe’n gelwir i fynd y tu hwnt i roi neu wasanaethu o safle o rym, lle rydym yn cynnal ein statws uwchlaw’r unigolyn a wasanaethwn. Sut ydyn ni i efelychu Iesu, a ddaeth, er ei fod yn Arglwydd pawb, yn wir yn was i bawb? Beth yw grym, a sut ydyn ni i’w ddefnyddio a’i rannu wrth wneud gwaith Duw?
Mae Duw’n ein galw i barchu cysegredigrwydd ac urddas pob aelod o deulu Duw. Mae gofalu am eraill, eu gwasanaethu a’u caru yn amlygu nid pwy ydyn nhw, ond pwy ydyn ni. Fel Cristnogion, mae’n rhaid i ni fod yn unedig yn ein cyfrifoldeb i garu eraill a gofalu amdanynt, fel mae Duw’n gofalu amdanon ninnau a’n caru. Wrth wneud hynny, rydyn ni’n rhoi ein ffydd gyffredin ar waith drwy ein gweithredoedd mewn gwasanaeth i’r byd ac yn canfod ein gwir alwedigaeth fel gweision y Brenin Tlawd.
Myfyrdod
Eiddot ti yw’r gallu a’r gogoniant.
Eto gwelwn dy fawredd mwyaf 
wrth i ti blygu i wasanaethu.
Greawdwr, rho i ni’r grym 
i fod yn ddi-rym
a gwisg ni ag urddas 
y gwas sy’n gyfoethog o gariad.
Gweddi
Arglwydd y gallu a’r gogoniant, 
daethost er ein mwyn ni yn was i bawb. 
Dangos i ni nerth a gogoniant bod yn was 
a galluoga ni i wasanaethu dy fyd di 
yn unol ag anghenion eraill a’n galluoedd ninnau.
Cwestiynau
Lle yn eich bywyd personol allech chi fod yn gyfrwng bendith drwy ildio grym?
Sut allai’r eglwysi yn eich cymuned chi rannu grym i ddod yn fwy effeithiol wrth wasanaethu cymdeithas?
Dysgwch am wlad nad oes ganddi fawr o rym gwleidyddol, ond sydd yn gallu dysgu llawer i chi.
Ewch a Gwnewch
(gweler www.ctbi.org.uk/goanddo)
Pa rym sydd gennych? Rhowch y grym hwnnw ar waith i wasanaethu pobl eraill.
Darganfyddwch dair ffordd y gallai’r eglwysi yn eich ardal chi wasanaethu eich cymuned. A gweithredwch ar y pethau hynny!
Cytunwch fel grŵp o eglwysi ar brosiect sy’n grymuso pobl yn lleol, yn genedlaethol neu’n rhyngwladol, a lluniwch gynllun gweithredu i roi hynny ar waith.


Diwrnod 7
Gweithredu
Darlleniadau
Mathew 5:1–8
Job 5:1-16
Sylwadau
Mae adroddiad Mathew o’r Gwynfydau yn dechrau gyda Iesu yn gweld y tyrfaoedd. Yn y dorf honno mae’n rhaid ei fod wedi gweld rhai a oedd yn dangnefeddwyr, rhai a oedd yn dlodion yn yr ysbryd, rhai pur eu calon, rhai a oedd yn galaru a rhai a oedd yn newynu am gyfiawnder. Yn y Gwynfydau nid yn unig mae Iesu’n enwi brwydrau pobl, mae’n enwi’r hyn a fyddan nhw: plant Duw ac etifeddion Teyrnas Nefoedd.
Credai Howard Thurman, diwinydd Americanaidd Affricanaidd ac ymgynghorydd ysbrydol i’r Parchedig Ddoethor Martin Luther King, fod ‘y grefydd a oedd wrth galon Iesu’n cynhyrchu’r math o fywyd iddo yntau sy’n uniaethu â’r gorthrymedig, y gwrthodedig, y toredig a’r amddifad yn y byd’. Eto i gyd, credai Thurman hefyd: ‘Ni ellir gwadu bod tuedd y mudiad Cristnogol yn rhy aml wedi bod tuag at y cryf a’r grymus ac yn erbyn y gwan a’r gorthrymedig – hynny, er gwaethaf yr efengyl’.
Os byddwn yn gwrando’n ddigon astud, byddwn yn clywed amrywiaeth o leisiau yn llefain dan bwysau gormes. Mae angen gweithredu heddiw i ddod â chariad, gobaith, cyfiawnder a rhyddid i ni ac i eraill yn y dyfodol. Mae gormes o unrhyw fath yn mynnu bod pob un ohonom yn dewis gweithredu er mwyn dileu’r anghyfiawnder(au) sy’n rhwygo’n calonnau.
Mewn gweddi, daw ein calonnau i guro mewn cynghanedd â chalon Duw, i garu’r hyn mae Duw’n ei garu ac i garu fel mae Duw’n caru. Mae gweddi ddilys felly’n ein cydgysylltu ac yn ein huno – y tu hwnt i’n rhaniadau – i garu’r hyn mae Duw’n ei garu a’r bobl mae Duw’n eu caru yn y ffordd mae Duw’n caru, ac i fynegi’r cariad hwnnw yn ein gweithredoedd.  
Gweithiwn gyda’n gilydd gyda Duw yn ein gobaith a’n hymrwymiad i gau ceg anghyfiawnder a dileu gormes ym mhob rhan o’n cymdeithas. 
Myfyrdod
Fe ’ ch gwelaf chi yna,
Chi – y rhai gwynfydedig,
Chi – y tlodion yn yr ysbryd, 
Chi – y galarwyr, y rhai addfwyn a’r rhai trugarog.
Gwelaf y newyn yn eich llygaid.
A yw cyfiawnder yn ddigon i ’ ch disychedu,
fel y glaw yn disgyn ar y ddaear?
Cawsoch ddigon ar gynllwynion y cyfrwys,
a llond bol o ddoethineb ffug y rhai ystrywgar.
Gyda chalonnau pur ac unedig 
fe drowch i edrych tuag at achos Duw – 
dyrchafu’r rhai a ystyrir yn ddistadl,
dwyn i ddiogelwch y rhai sydd ar fin cael eu sathru 
gan draed trahaus tresmaswyr,
neu eu trywanu gan eiriau llawn trais yn 	eiddgar i ddilorni a bychanu.
Cau geg anghyfiawnder, O Dduw,
dymchwel gadarnleoedd y rhai sy’n crafangu am rym
a rho i ni’r awydd a’r nerth 
i ailadeiladu teyrnas 
lle bydd cysur i bawb a glwyfwyd,
lle rhennir yr etifeddiaeth rhwng pawb,
lle curir cleddyfau a thariannau 
yn offer ar gyfer hau heddwch a chymod,
lle mae iachâd yn hollbresennol 
a genau’n offrymu ynghyd gerddi bendith a gobaith.
Gweddi
Dduw cyfiawnder,
grymusa ni i fod yn gyfryngau dy ras a’th drugaredd.
Bendithia ni â’r dewrder i ildio ein grym ein hunain. 
Bendithia ni â’r gwyleidd-dra i gydsefyll â’r gorthrymedig.
Bendithia ni â’r hygrededd i garu ein cymdogion fel y byddem am i eraill ein caru ni. 
Cwestiynau
Allwch chi feddwl am gyfnod pan oeddech chi’n teimlo’n ddi-rym? Sut fyddech chi wedi hoffi i eraill ymateb?
Meddyliwch am y ffyrdd y gallech chi gael dylanwad yn eich cymuned leol. Sut allech chi ddefnyddio’r dylanwad hwnnw i gynorthwyo’r rhai sy’n teimlo’n ddi-rym?
Ledled y byd mae cymunedau cyfan yn dod yn ddi-rym o ganlyniad i lygredd ac ecsbloetio. Sut allai’r dewisiadau rydyn ni’n eu gwneud yn ein bywydau beunyddiol effeithio ar y sefyllfaoedd hynny?
Ewch a Gwnewch
(gweler www.ctbi.org.uk/goanddo)
Rhowch gynnig ar wirfoddoli gyda chymdeithas gymunedol leol.
Lle ydych chi’n gweld pobl yn cael eu rhwystro rhag gweithredu drostynt eu hunain o fewn eich cymuned leol? Ymchwiliwch i ffyrdd o weithredu sy’n codi ymwybyddiaeth o’r sefyllfaoedd hynny.
Ym maes datblygiad rhyngwladol cydnabyddir yn gynyddol yr angen i fynd i’r afael â gwaddol anghyfiawnder ac ecsploetio ac adfer i gymunedau sydd ar yr ymylon y grym i wneud penderfyniadau ynghylch eu dyfodol eu hunain. Archwiliwch ffyrdd o hybu datblygiad y gwaith hwn drwy eich rhoi a ’ ch eiriolaeth.


Diwrnod 8
Adfer gobaith drwy weithio dros gyfiawnder
Darlleniadau
· Eseia 40:1-11
· Luc 1:46-55
Sylwadau
Wrth fynd i’r afael â’r niwed sy’n cael ei achosi gan anghyfiawnder hiliol, cofleidiwn addewid Duw o gariad a iachâd perthynas. Mae’r Proffwyd Eseia yn llefaru am Dduw yn casglu ynghyd ac yn cysuro pawb a fu ar goll ac sydd wedi dioddef. Yn y Magnificat, mae Mair yn ein hatgoffa nad yw Duw byth yn cefnu arnom ac mai cyflawniad addewid Duw i ni yw gorseddu cyfiawnder.
Mae eleni yn nodi 30 mlynedd ers llofruddio Stephen Lawrence. Dyn ifanc yn a fagwyd yn ne-ddwyrain Llundain ac un gyda breuddwydion mawr am ei ddyfodol oedd Stephen. Terfynwyd ei fywyd byr pan, ar 22 Ebrill 1993, gafodd ei lofruddio mewn ymosodiad hiliol direswm. Gwnaed loes ei deulu a’r gymuned ehangach yn ddwysach gan fethiannau difrifol wrth ymchwilio i’r drosedd honno, methiannau a ddaeth i’r amlwg yn ddiweddarach yn Adroddiad Macpherson. Er cof amdano sefydlwyd ymddiriedolaeth i gefnogi ac i ysbrydoli pobl ifanc i fynnu dyfodol disglair. Meddai mam Stephen, (Y Farwnes) Doreen Lawrence, am y gwaith hwnnw:
‘Mae cyfiawnder i Stephen yn ymwneud â phawb, pob un ohonon ni, yn y gymdeithas yn profi cyfiawnder. Mae yna ormod o bobl ifanc o hyd sydd heb ymdeimlad o obaith, sydd jest ddim yn cael y cyfle i fyw eu breuddwydion. Dw i am i’n holl blant a phobl ifanc deimlo eu bod wedi’u hysbrydoli, bod yn hyderus a bod â gobaith wrth edrych tuag at eu dyfodol eu hunain. Rydyn ni wrth y gwaith o adeiladu gobaith, ond mae mwy i’w wneud.’
Mae’n hawdd teimlo’n anobeithiol wrth i ni gael ein hatgoffa dro ar ôl tro ein bod yn byw mewn cymdeithas rwygiedig nad yw’n llwyr gydnabod, parchu na gwarchod urddas a rhyddid dynol pob bod dynol. Mae angen dwys am gyfuno cariad at Dduw, cariad at ein holl deulu dynol a chariad at gyfiawnder er mwyn cynnal gobaith a iachâd. Mae Duw’n ein galw i fyw i gyfeiriad gobaith yn barhaus, gan ymddiried y bydd Duw gyda ni lle rydyn ni ac ar ba bynnag drothwy ydyn ni fel unigolion a chymdeithas – ar drothwy’r hyn a fu a’r hyn sydd, gan ddyheu am yr hyn sydd eto i fod.
Myfyrdod
Mae’r Tad Bryan Massingale, un o brif foesegwyr cymdeithasol ac ysgolheigion Catholig y byd ym maes cyfiawnder hiliol, yn ein hatgoffa am ei obaith a’i her yntau: 
‘Bodau dynol sy’n llunio bywyd cymdeithasol.
Canlyniad dewisiadau a phenderfyniadau dynol yw’r gymdeithas rydyn ni’n byw 	ynddi.
Golyga hynny y gall bodau dynol newid 	pethau.
Er i fodau dynol dorri, rhwygo a gwahanu,
gallwn, gyda chymorth Duw,
hefyd iacháu, uno ac adfer.
Does dim rhaid i’r hyn sy’n bod nawr barhau i fod.
Yno mae’r gobaith a’r her.’
Gweddi
Greawdwr Dduw, 
dysga ni i edrych tuag at i mewn
a chanfod ein sylfaen yn dy ysbryd cariadus 
fel y gallwn gamu allan mewn doethineb a dewrder
gan bob tro ddewis llwybr cariad a chyfiawnder.
Cwestiynau
Pobl ifanc, rhai ohonynt yn gysylltiedig â’r Eglwys, oedd yn arwain nifer o’r protestiadau a ddigwyddodd ledled y byd ar ôl lladd George Floyd. Sut gallwn ni ddefnyddio eu hangerdd dros gyfiawnder hiliol i sicrhau newid yn yr Eglwys?
Pa gamau sylweddol ddylai fod wedi digwydd yn dilyn lladd Stephen Lawrence? Pam ydych chi’n meddwl na wnaethon nhw ddigwydd?
Sut wnaethoch chi ymateb i ladd Stephen Lawrence a/neu ladd George Floyd? Sut mae’r trasiedïau hyn wedi eich ysgogi i gymryd mwy o ddiddordeb mewn cyfiawnder hiliol?
Ewch a Gwnewch
(gweler www.ctbi.org.uk/goanddo)
Bydd cyfiawnder hiliol ond yn gwreiddio mewn eglwysi os ydyn nhw’n cymryd y mater o ddifrif. Pa newidiadau penodol y gallai eich eglwys chi eu gwneud i ymgysylltu â’r mudiad byd-eang ar gyfer cyfiawnder hiliol?
Mae Sul Cyfiawnder Hiliol yn cael ei nodi’n flynyddol ar yr ail ddydd Sul ym mis Chwefror. Anogwch eich eglwys i ddathlu’r diwrnod hwn, sydd wedi ei gysegru ar gyfer brwydro dros gyfiawnder, cydraddoldeb ac urddas yn yr Eglwys ac o fewn cymdeithas.
Roedd Stephen Lawrence eisiau bod yn bensaer. Beth am fentora neu gefnogi unigolyn ifanc fel Stephen i allu gwireddu breuddwydion bywyd.


Trefn Gwasanaeth
ⓗ Eglwysi Ynghyd ym Mhrydain ac Iwerddon
Gall y rhannau o’r gwasanaeth sydd wedi’u pennu ar gyfer Darllenydd gael eu rhannu rhwng nifer o ddarllenwyr. Yn yr un modd gall rhannau sydd wedi’u pennu ar gyfer yr Arweinydd gael eu rhannu ymysg gweinidogion neu arweinwyr o’r gwahanol draddodiadau a chynulleidfaoedd sy’n cymryd rhan yn yr addoliad. Gall yr arweinwyr hynny adrodd testun yr Anfon Allan gyda’i gilydd.
Ymgynnull
Arweinydd	Mae Duw yma.
Cynulleidfa 	Mae’r Ysbryd gyda ni.
Arweinydd	Mor rhyfeddol yw’r lle hwn, 
	oherwydd yma mae cyffyrddiad Duw.
	Yng Nghrist, fe’n cesglir o’r ymylon 
	a’n plethu i’r freuddwyd.
	Yma fe deimlwn chwa o’r nefoedd,
	lle mae cyfiawnder, cariad a thrugaredd yn cyfarfod.
	Yma fe ddathlwn
	fendith undod yn Nuw.
	Fe gawn ni, a fu unwaith ymhell,
	ein dwyn yn agos.
	Ac felly fe weddïwn:
	Dduw, greawdwr y cyfan,
	yn dy gariad, fe wnaethost bob un ohonom; 
	yn dy ras, rwyt yn ein cynnull ynghyd ar dy ddelw;
	yn dy drugaredd, rwyt yn ein gwneud yn ddiorffwys
	hyd y canfyddwn ein gorffwys ynot ti.
	Aflonydda ni yn ein bodlonrwydd,  
	tyn ein sylw oddi wrth ein cysuron,
	rhybuddia ni rhag ein hymrafaelion,
	hyd y delo dy deyrnas ac y gwneler dy ewyllys.
Cynulleidfa 	Amen.
Emyn o Fawl


Gwahoddiad i Gyffesu a Derbyn Maddeuant
Deuwn ynghyd i weddïo am yr undod hwnnw sy’n rhodd gan Grist i’r Eglwys. Deuwn ynghyd yn y gobaith y bydd i’r byd gredu a dod i gymod â Duw.
Cydnabyddwn ein bod yn perthyn i eglwysi a chymunedau sydd wedi eu rhwygo gan anghyfiawnder, yn enwedig pechod hiliaeth, sy’n nacáu gweld delw Duw yn llewyrchu o bob wyneb dynol.
‘Hyn a gais yr Arglwydd gennyt: dim ond gwneud beth sy’n iawn, caru teyrngarwch, ac ymostwng i rodio’n ostyngedig gyda’th Dduw.’ (Micha 6:8)

Ac felly deuwn mewn edifeirwch a ffydd i gyffesu…

Tawelwch

Arweinydd	Maddau i ni Arglwydd, pan ddeuwn i addoli heb rodio’n ostyngedig gyda thi.
Cynulleidfa 	Bydded i ni dderbyn maddeuant.
Arweinydd	Gofynnwn am faddeuant am ran yr eglwysi yn nrygau gwladychiaeth.
Cynulleidfa 	Bydded i ni dderbyn maddeuant.
Arweinydd		Gofynnwn am faddeuant am bechodau anghyfiawnder a gormes.
Cynulleidfa 	Bydded i ni dderbyn maddeuant.
Arweinydd	Fe’n galwyd i fod yn un. Maddau i ni o’r newydd a chymoda ni â’n gilydd.
	Bydded i drugaredd Duw ein rhyddhau oddi wrth ein pechodau i weithredu cyfiawnder, i garu cymwynasgarwch ac i rodio’n ostyngedig gyda’n Duw.
Cynulleidfa	Amen! Diolch a fo i Dduw!
Gweddi
Dduw pawb, 
oherwydd dy gariad rhyfeddol 
mae ein pechodau wedi’u golchi ymaith  
ac rydym yn rhan o’r gymuned sy’n annwyl gennyt.  
Deuwn ger dy fron yn deulu sanctaidd, 
yn bobl yr enfys,
yn unedig o fewn amrywiaeth hardd dy greadigaeth.
Dathlwn dapestri cyfoethog y teulu dynol.
Ymdynghedwn i oresgyn rhagfarn ac ymraniad lle bynnag y’u gwelwn
ac i rodio’n ostyngedig gyda thi.
Amen


Gweinidogaeth y Gair
Micha 6:6-8
Salm 85:5-12
Arweinydd	Cusanodd cyfiawnder a heddwch.
Cynulleidfa	Cusanodd cyfiawnder a heddwch.
Darllenydd	Adfer ni eto, o Dduw ein hiachawdwriaeth,
	a rho heibio dy ddicter tuag atom.
	A fyddi’n digio wrthym am byth,
	ac yn dal dig atom am genedlaethau?
	Oni fyddi’n ein hadfywio eto,
	er mwyn i’th bobl lawenhau ynot?
	Dangos i ni dy ffyddlondeb O ARGLWYDD,
	a rho dy waredigaeth i ni.
Darllenydd	Bydded i mi glywed yr hyn a lefara’r Arglwydd DDUW,
	oherwydd bydd yn cyhoeddi heddwch
	i’w bobl ac i’w ffyddloniaid,
	rhag iddynt droi drachefn at ffolineb.	
	Yn wir, y mae ei waredigaeth yn agos at y rhai sy’n ei ofni,
	fel bod gogoniant yn aros yn ein tir.
Darllenydd	Bydd cariad a gwirionedd yn cyfarfod,
	a chyfiawnder a heddwch yn cusanu ei gilydd.
	Bydd ffyddlondeb yn tarddu o’r ddaear,
	a chyfiawnder yn edrych i lawr o’r nefoedd.
Luc 10:25-37
Emyn
Gellir cynnwys Homili neu Bregeth yma
(Ennyd o dawelwch neu emyn)
Cerrig a Straeon
Yma, gwahoddir pawb i adrodd dwy neu ragor o straeon neu dystiolaeth gan bobl sydd wedi herio hiliaeth yn eu bywydau personol neu broffesiynol. Gellir lawrlwytho ffeiliau fideo neu sain o wefan Eglwysi Ynghyd ym Mhrydain ac Iwerddon yn https://ctbi.org.uk/weekofprayer. Os ydych yn defnyddio’r rheini, efallai byddwch am awgrymu bod pobl un ai’n gwrando â’u llygaid ynghau neu’n canolbwyntio ar groes neu ryw wrthrych penodol arall. Os yn briodol, gellir yn hytrach gyflwyno tystiolaeth leol. Ar ôl pob stori, awgrymir y dylid bod yn dawel am ennyd.
Arweinydd	Pan ddaethoch i mewn i’r eglwys rhoddwyd carreg i chi. Daliwch y garreg honno yn eich dwylo nawr wrth i ni wrando ar straeon ynghylch anghyfiawnder.
[Gwrandawn ar stori ynghylch y modd mae rhywun wedi profi hiliaeth ac wedi ceisio ei herio.]
Arweinydd	Wrth i ni ddal ein cerrig, yn drwm o boen a dioddef ac anghyfiawnder, fe gofiwn.
	Deng mlynedd ar hugain yn ôl cafodd llanc yn ei arddegau ym Mhrydain ei lofruddio wrth iddo ddisgwyl bws. Cofiwn ac anrhydeddwn ei rieni, a frwydrodd yn ddiflino dros gyfiawnder. Plygwn ein pennau o gywilydd ynghylch cyn lleied mae cymdeithas wedi camu ymlaen mewn deng mlynedd ar hugain.
[Gwrandawn ar stori ynghylch sut mae rhywun wedi tystio i hiliaeth ac wedi ceisio ei herio.]
	Cydsafwn â’n chwiorydd a’n brodyr ym Minnesota. Cofiwn George Floyd, a gafodd ei fygu’n araf I farwolaeth mewn enghraifft erchyll o hiliaeth a chamddefnyddio grym. Diolchwn am y llid a’r dicter a adleisiodd ledled y byd ac a gyhoeddodd yn eglur, ‘Mae Bywydau Du o Bwys!’
Anrhydeddwn yr holl bobl a ddioddefodd gynt a’r rhai sy’n dioddef heddiw oherwydd hiliaeth a senoffobia. Ymdawelwn, gan gydnabod na wyddom eu henwau, na chlywir eu straeon ac na weithredir cyfiawnder.
Tawelwch
	Gweddïwn y daw o’u dioddefaint hwythau ffrwyth trawsnewid a chyfiawnder.
Yn olaf, cofiwn ac anrhydeddwn bawb y gwyddom amdanynt sy’n dioddef oherwydd rhagfarn, anghyfiawnder, cam-drin, bwlio neu drais o unrhyw fath. Erfyniwn ar Grist y Groes i’w bendithio, i’w nerthu ac i’w harwain i ryddid. Gofynnwn am faddeuant am unrhyw beth a wnaethom, neu na wnaethom, i gyfrannu at eu dioddefaint neu a hwylusodd eu cam-drin.
Arweinydd	Fe ’ ch gwahoddwn yn awr i ddod â’ch cerrig, yn drwm o boen a dioddefaint, euogrwydd ac edifeirwch, at y groes.
Wrth i’r gynulleidfa gamu ymlaen i osod eu cerrig wrth droed y groes, gwrandawn ar 'Lift Every Voice’, Emyn Jiwbilî Americanaidd Affricanaidd a gyfansoddwyd gan James Weldon Johnson (1900). Cyfeirir at y gân yn aml fel anthem genedlaethol y bobl dduon yn yr Unol Daleithiau. Gweddi ydyw o ddiolchgarwch am ffyddlondeb ac am ryddhau’r caethion, gan ddyrchafu cri am ryddid a derbyniad ar gyfer pobl Americanaidd Affricanaidd.
https://www.jamesweldonjohnson.org/lift-every-voice-and-sing


Gweddi’r Arglwydd
Gweddi i Gloi
Dduw ar gyfer pawb,
gosodwn ger dy fron 
ein cyfranogaeth barod yn nrygioni hiliaeth, 
ein hunanfodlonrwydd hawdd yn wyneb anghyfiawnder,
caledwch ein calonnau a thrymder ein heneidiau..
Barna ni nid am y pethau hyn, 
ond am y ffordd y gweithredwn
i drawsnewid y byd
i fod yn breswylfa i’th Deyrnas di.
Amen
Emyn i Gloi
Yr Anfon Allan: Bendith Ffransisgaidd
Priodolir i ddilynwyr cynharaf Sant Ffransis
Bydded i Dduw eich bendithio ag anesmwythyd
o glywed atebion hawdd a lled-wirioneddau ac mewn 
perthynas arwynebol,
fel y byddwch yn byw yn nyfnder eich calonnau.
Bydded i Dduw eich bendithio â dicter
yn wyneb anghyfiawnder, gormes a chamfanteisio,
fel y bydd i chi weithio dros gyfiawnder, rhyddid a heddwch.
Bydded i Dduw eich bendithio â dagrau
yn llifo dros y rhai sy’n dioddef poen, gwrthodiad, newyn a rhyfel,
fel y bydd i chi estyn llaw i’w cysuro 
a throi eu loes yn llawenydd.
A bydded i Dduw eich bendithio â digon o ynfydrwydd
i gredu y gallwch wneud gwahaniaeth yn y byd,
fel y gallwch wneud yr hyn y cred eraill na ellir ei wneud
i ddod â chyfiawnder a charedigrwydd i fywydau’n holl blant ac i’r tlodion.
Amen

